Татар халкының урта гасырлардан калган зиһен чарлау ысулы

Марсель ӘХМӘТҖАНОВ,
филология фәннәре докторы, Татарстанның атказанган фән эшлеклесе
Һәр халыкның дөньяны танып белүдә туплаган гакыл хәзинәсе мирасы бар. Бу мәгълүматлар күпсанлы буыннар дәвамында өлкәннәрдән яшьләргә тапшырыла киленгән. Менә шундый ысуллар белән татар халкының бабалары балаларында зирәклек, тапкырлык, төгәл фикерләү ысулларын булдырган. Бу күренешләр бик борынгыдан бирле килеп, алар татар фольклоры хәзинәләре булып безнең заманнаргача килеп җиткән. Мәсәлән, борынгы «Хан юлы» такмагыннан бер өзек:

            – Күктә, күктә ниләр бар?

            – Күктә күгәрченнәр бар.

            – Сандыгыңда ниләр бар?
            – Җофар белән шикәр бар.

            – Шикәреңне бирсәнә?

            – Ник бирәем мин сиңа...

Менә шуның кебек сорау-җаваплар чылбырын без Шәйех Гаттарның 1845 елда Казанда нәшер ителгән «Хәмде бихәд» китабының язусыз буш калган битенә кулъязма рәвешендә теркәп калдырылган сәхифәсеннән таптык. Аны бу урында тулаем күчереп бирәбез, ул татарның нәсех ысулындагы язуындагы текст буларак теркәлгән:

«Сөаль: Якын нәрсә нидер?

Җавап: Тәкъдирдер!

Сөаль: Ерак нәрсә нидер?
Җавап: Дөньяда теләге булмаган нәрсәдер!
Сөаль: Күркәм нәрсә нидер?

Җавап: Тән-җан белән күркәмдер!
Сөаль: Кабих нәрсә нидер?

Җавап: Кяфердер! Ягъни иманга зарар китергән нәрсәдер.
Сөаль: Һәргиз
 каим
 улан кемләрдер?

Җавап: Йир берлән күкдер!
Сөаль: Даим
 бер-беринә хилаф
 кемләрдер?
Җавап: Көн берлән төндер!
Сөаль: Даим бер-беринә ачыйгланганлар кемләрдер!

Җавап: Үлем белән тереклекдер!

Сөаль: Әүвәл җаман булып, ахырысы макталмыш булган кемләрдер?

Җавап: Ачудыр! (ягъни ачулану. – М.Ә.)
Сөаль: Әүвәл җаман булып, ахырысы макталмыш булган кемләрдер?

Җавап: Зирәк кемсәләрдер. Әүвәл зирәк дәгъвәсе кылган кеше ахыры мәзмүм
 улыр».
Моның борынгы әдәбият үрнәгенең бер версиясе булуын Алтын Урда татар әдәбиятының бер ядкаре булган «Мәликә китабы» әсәре сәхифәләре раслап тора. Мәсәлән, «Мәликә китабы»ннан бер өзек:

«Янә кыз сорады:

[Сорау] – Өч нәрсәнең азы күп булыр. Ул нәрсә?
[Җавап] – Берсе – хәер, икенчесе – савап, өченчесе – дәрвиш.
[Сорау] Ничә нәрсә берлә дуст булмак тиеш?
[Җавап] Берсе – хатын, икенчесе – солтан.
[Сорау] Дуст нәрсә бер беренә хезмәт кылмакка гарьләнмәс. Ул ни торыр. 
[Җавап] Угыл-кыз ата-анага хезмәттән гарьләнмәс, өй хуҗасы кунакка хезмәт итүдән гарьләнмәс. Алар гарьләнсәләр, морадларына җитмәсләр.

Кыз сорады: – Тәвазыйгны (тыйнаклык, әдәпне) кемнән өйрәнең?
[Җавап] Тәвадән өйрәндем, чөнки ул бер ишәкнең койрыгына бәйләнсә китәр, гарьләнмәс.
[Сорау] Ни нәрсәдән сакланмак кирәк?
[Җавап] Өч нәрсәдән: арысланнан, рәхимсез падишаһ вә риязатсез (шөкерсез) хатыннан сакланмак кирәк»
.
Казан ханлыгы дәверендә яшәгән татар язучысы Адниш хафиз бине Мөхәммәд Аднаш хафиз тарафыннан һиҗди 961 ел җөмади әл-ахыры аенда (милади белән 1554 елның май ае. – М.Ә.) Мәскәүгә илче булып барганда төрмәгә ябылгач, тоткынлыкта иҗат ителгән «Сираҗел-колүб» әсәре дә шушы сөаль-җавап ысулында язылган
.

«Мәликә китабы»н 1396 елда Туктамыш хан белән Литва җиренә киткән татарлар, күңелләрендә саклап, укып яшәгәннәр. Соңыннан XVI йөздә туган телләрен онытып беларус теленә күчә башлаган әлеге татарларның имамнары бу китапны да шул телгә күчереп язуга беркеткәннәр. Безнең заманнардагы хәбәрләрдән күренгәнчә, Белоруссиядә төпләнеп калган кардәшләребез «Мәликә китабы»н әле ХХ гасыр ахырларында да яратып укыйлар иде.

Бу әдәби мирасыбыз истәлеген өйрәнгән филология фәннәре кандидаты А.Гайнетдиновның тикшеренү нәтиҗәләре дә шул фикергә китерә
.

Әлеге борынгы әсәрнең авторы да инде б. э. к. 5 гасыр элек башланган «сөаль-җавап ысулы»на нигезләнгән әдәби ысулны XVI гасыр уртасында кулланып китап яза. Бу ысулда язылган әсәрләрнең ХХ гасыр башына кадәр татар әдәбиятында тотрыклы саклануы, аның камил белем бирү методы буларак кыймммәте танылудан килә. Әлеге ысулны бүгенге көндә дә тәрбия практикасын күздә тотып язылган методик кулланмаларда саклап калу кирәктер.

